BASISLITURGIE vir Koninkrykstyd 

Inleiding

Koninkrykstyd is die tyd tussen Pinksterfees en die eerste Sondag van Advent. Die eerste Sondag in Koninkrykstyd staan bekend as Drie-eenheidsondag en die laaste as Sondag van Christus die Koning. 

Koninkrykstyd is die seisoen waarin die kerk, onder “bestuur” van die Heilige Gees, opnuut dink oor wat dit beteken dat die Heilige Gees op Pinksterdag aan die kerk gegee is en in elkeen van ons woon. Hiervan is ons verseker toe ons die dag gedoop is, ook in die Naam van die Heilige Gees, wat volgens die doopformulier beteken:  “Ons doop verseker ons daarvan dat die Here deur sy Gees in ons woon en ons lewe daagliks so wil regeer dat ons hoe langer hoe meer sy beeld vertoon.”

Die rol van liturgie en prediking is om hierdie waarheid elke Sondag op so ’n manier te vertel dat dit lidmate sal aanmoedig en motiveer om erns te maak met hulle getuienis in die wêreld en ’n positiewe invloed uit te oefen. Die koninkryk van God word in oënskou geneem en, omdat ons deel daarvan is, gevier. Elke lewensterrein word in die lig van die Woord bespreek. Ons word deurentyd daaraan herinner dat ons as kerk Coram Deo lewe. Die kerk se missionêre gerigtheid is daarom ook in die kollig.

Tot hier het die klem in die kerklike jaar geval op wat God vir ons gedoen het. Nou word klem gelê op ons verantwoordelikheid teenoor God, ons broers en susters, asook ons naaste en die wêreld om ons. In die liturgie word die nuutmaak-werk van die Heilige Gees in die lewe van die kerk beklemtoon. Barmhartigheid, evangelisasie en gemeenskapsontwikkeling is onder andere sake waaraan aandag gegee word.  

Om meer struktuur aan Koninkrykstyd te gee het die Liturgienavorsingsgroep in sy jaarlikse gesprek besluit om seisoene, soos dit in die Leesroostertekste na vore kom, binne Koninkrykstyd te identifiseer. ’n Seisoen is ’n groep Sondae waar die tekste byvoorbeeld oor die skepping of barmhartigheid handel. Vir hierdie seisoene sal daar telkens ’n Basisliturgie wees wat in dié seisoen uitgebou word.  Die seisoene word uiteraard bepaal deur die tekste van daardie besondere Sondae. 

Die eerste taak van die liturgie (en prediking) in Koninkrykstyd is om die werklikheid te omhels dat ons nou reeds in die koninkryk leef. Ons het deel daarvan geword omdat God ons uitverkies het en dit deur ons doop aan ons bevestig. Die doop en die viering daarvan (diens van die water) in die eerste weke van Koninkrykstyd lê klem op die feit dat ons elkeen reeds deel is van die koninkryk. Ons is verseël as sy eiendom. 

Die tweede taak van die liturgie (en prediking) in Koninkrykstyd is om die aktualiteit van die koninkryk vir die alledaagse lewe te beklemtoon. Daarom word daar in die middelste weke van Koninkrykstyd na aanleiding van die tekste vir daardie weke aandag gegee aan sake soos barmhartigheid en die skepping (as die wêreld waarin ons leef).

Op die laaste Sondae van Koninkrykstyd word tradisioneel aan die toekomskarakter van die koninkryk aandag gegee.  Die nagmaal is veral geskik om klem te lê op die toekoms perspektief van die koninkryk. Ons vier ons toekomsverwagting, sê die formulier. Nagmaal is ’n voorsmaak van die bruilofmaaltyd van die Lam.  

Tydseie kenmerke

Kleur: groen (wat lewe en groei/vitaliteit voorstel)

Simbool: ’n skuit of bootjie met kruis daarin.

Diensorde

Ons praat eers oor die koninkryk wat reeds hier is, dan oor die koninkryk wat aan die kom is en die laaste Sondae oor die koninkryk wat sal kom.

god versamel ons voor Hom

Temalied

Lied 428:4 of 488:1-5 kan goedskiks as temalied in Koninkrykstyd gebruik word. 

Aanvangswoord

Openbaring 1:8 of Psalm 139:8-10

Skuldbelydenis

Psalm 106:3

Doopherinnering

Veral die eerste paar Sondae waar ons herinner word daaraan dat ons deel van die koninkryk is, behoort ons met die doop moeite te doen.  

Lees

Psalm 103:1-4

Sang 

Lied 290:1, 2

Gebed

Liturg staan by doopvont.

Ons Vader in die hemel, ons dank U dat ons gedoop is in u Naam. U het ons geskape, ons lewe uit U. In u Naam, Here Jesus Christus, is ons gedoop, U wat uit die dood teruggekom het sodat ons kan lewe. Heilige Gees, vervul ons harte met liefde en vertroue.

Diens van die woord

Gebed om die opening van die Woord

O Here Jesus, U het die stofpaaie van Palestina te voet geloop om u koninkryk bekend te stel. Later het U ook die eensame pad na Golgota geloop om mense van ondergang te red. Lei ons in die rigting van u koninkryk wanneer ons nou saam lees uit die Heilige Skrif. (Aangepas uit John Carden, Groot Gebedeboek 157.)

Kindertyd

Nooi kinders om hulle hande in die doopwater te druk.
Diens van die tafel

Lied 295:1, 3 (Gemeente sing of liturg bid.)

Nagmaal kan veral klem lê daarop dat ons ons deel-hê aan Christus en mekaar vier (pt 3 van formulier): Die nagmaal is in die derde plek die viering van die gemeenskap met die lewende Here en met mekaar. Die nagmaal verbind ons nie net met sy dood nie, maar help ons om in die gemeenskap met Hom te lewe. Deur die Heilige Gees is die lewende Christus in die nagmaal by ons teenwoordig. Verder word ons van een liggaam, in broederlike liefde saam verbind, soos die apostel sê: “Omdat dit een brood is, is ons, al is ons baie, saam een liggaam, want ons het almal deel aan die brood.”

Offergawes

Die offergawes is na my beskeie mening belangriker as die preek. Ten minste kan niemand dit doodpraat soos wat ’n dominee kan doen tydens die preek nie.

Die offergawes is ’n baie belangrike deel van die koninkryk wat kom, want ons as gelowiges maak die koninkryk sigbaar en is verteenwoordigers en beelddraers van God deur wat ons doen. Dis in die winter, só dalk kan geldoffers ’n keer of wat aangevul of vervang word deur warm klere en komberse wat deur gemeentelede na vore gebring word.

Uitsending

Wet

Matteus 25:31-40 of 46

Seën

Matteus 5:3-11 kan gelyktydig of afwisselend gebruik word.

Musiek

Gebede om koms van koninkryk: Lied 190:2; 202:2;  266:1-3; 437:2; 488:1-5 

Lof: 284:1-3; 428:1, 4; 471; 513:1-3; 588

